
各位評判(phîng-phuànn)老師、各位小朋友逐家好！我是第□

號，今仔日，我欲演講(ián-káng)的題目是：我上佮意的禮物(le-but)。 

    逐年生日，我上向望的就是阿嬤送的禮物，因為阿嬤攏會問我:

「阿研~你今年想欲什麼禮物?」，我攏會枵鬼假細膩，歹勢講。阿母

定定講毋免，阿嬤攏會講:「毋要緊啦!這是我欲送阮乖孫的禮物矣!」

等到我生日彼一工，我想欲愛的禮物就會出現佇我的面頭前，像舊年，

我就收到一盒彩色的指甲片，面頂有真濟花草，我若愛水的時陣，會

共伊黏佇指甲面頂，看起來真時行(sî-kiânn)。 

    今年，都合學校有直排輪社團(siā-thuân)，我真欣羨(him-siān)

裡面的高手穿起直排輪鞋溜來溜去看起來真風行(hong-hîng)，我拜

託阿母乎我參加。阿嬤那像知影我的心意，佇我生日的前(tsîng)一工，

阿嬤 我去大賣場揀直排輪鞋。遐的直排輪鞋有百百款，我一時三

心兩意，煞毋知影欲選佗一款。 

    其中，有一雙鞋仔的色澤是粉紅仔色的，形體閣瘦長仔瘦長~越

看是越水喔!面頂佮打一个白鑠鑠(pe̍h-siak-siak)~水噹噹的結，親像

尪仔冊內面的公主仝款有氣質，上特別的，伊的輪仔閣會發光，親像

火金姑仝款遮爾水。我一穿咧就感(kám)覺就舒適，合合合~無毋對，

就是我腳仔這馬穿的這雙啦!我有這雙水鞋仔，叫我逐工練，我嘛甘

願(kam-guān)。 

    歇睏日的時陣，「行!咱來去運動!」我定定揪阿母作伙去學校耍

直排輪。穿這雙新(sin)鞋仔的時，我就心花開。我佇運動埕溜來溜去，

風吹來我的面，涼涼涼，若好你敢知，我真享受這種飛佇風中的感覺，

我咧想，天頂的鳥仔應該嘛是這種感覺，親像彼種自由自在，無煩無

惱(huân-ló)，真爽快的感覺。 

    多謝阿嬤送我這雙直排輪鞋，有伊的日子，我真快樂，雖然有時

陣會毋細膩共伊穿垃圾(lah-sap)，毋過，我會定定提布仔搵水共伊拭

乎清清氣氣，我一定會好好仔珍惜這个禮物，珍惜伊陪伴我的時間，

因為伊是我上佮意的禮物。 

我的演講到遮(tsia)結束，多謝逐家(tak-ke)。 

       


